
Azərbaycanla Özbəkistanın 
statistika sahəsində əməkdaşlığına 

dair müzakirələr aparılıb

Komitədən AZƏRTAC-a bildirilib ki, 
Azərbaycan–Özbəkistan münasibətlərinin 
inkişafında dövlət başçılarının rolunun xüsusi 
qeyd edildiyi görüşdə bütün istiqamətlərdə 

olduğu kimi, statistika sahəsində də 
əməkdaşlığın əhəmiyyəti vurğulanıb, qarşı-
lıqlı əlaqələrin inkişaf perspektivləri barədə 
ətraflı fikir mübadiləsi aparılıb.

Aprelin 20-də Azərbaycan Respublikası Dövlət Statistika Komitəsinin 
sədri Tahir Budaqov Özbəkistan Respublikasının ölkəmizdəki səfiri Bahrom 
Əşrəfxanovla görüşüb.    

Zəngilan rayonunda Ermənistanla 
dövlət sərhədində yeni hərbi hissə 
xidməti-döyüş fəaliyyətinə başlayıb

Ölkəmizin ərazi bütövlüyünün bərpa edilməsi və dövlət sərhədlərinin işğaldan 
azad olunmasından sonra bu ərazilərdə zəruri sərhəd müdafiə və mühafizə 
infrastrukturunun yaradılması davam etdirilir.

Dövlət Sərhəd Xidmətinin (DSX) mətbuat 
mərkəzindən AZƏRTAC-a bildiriblər ki, 
aprelin 20-də Zəngilan rayonu ərazisində 
Ermənistanla dövlət sərhədində yeni hərbi 
hissə xidməti-döyüş fəaliyyətinə başlayıb.

Bununla əlaqədar təşkil olunmuş 
mərasimdə Dövlət Sərhəd Xidməti rəisinin 
müavini-Sərhəd Qoşunlarının komandanı 
general-leytenant Araz Məmmədov çıxış 
edib, DSX-nin rəisi general-polkovnik Elçin 
Quliyevin təbrikini şəxsi heyətə çatdırıb.

Bu ərazilərdə zəruri sərhəd müdafiə və 
mühafizə infrastrukturunun yaradılmasının 
dövlət sərhədlərinin etibarlı mühafizəsi üzrə 
qarşıya qoyulmuş tapşırıqların uğurlu icrası 
üçün böyük əhəmiyyət kəsb etməsi xüsusi 
qeyd olunub.

Üçrəngli bayrağımızın dalğalandı-
ğı, işğaldan azad olunmuş müqəddəs 

sərhədlərimizdə Azərbaycan Respublikası-
nın Prezidenti İlham Əliyevin Ali Baş Ko-
mandanlığı altında xidmət etməyin hər bir 
Azərbaycan sərhədçisi üçün qürur mənbəyi 
olması vurğulanıb.

Sonra tədbir iştirakçıları hərbi hissənin 
xidməti-döyüş fəaliyyətinin təşkili üçün 
yaradılmış şəraitlə tanış olub, ikimərtəbəli 
binada yerləşən xidməti otaqlara, kazarma 
və yeməkxanaya, hamam-camaşırxanaya, 
anbara, silahlara və digər texniki vasitələrə 
baxış keçiriblər. 

Hərbi hissəyə su və elektrik xətləri çəkilib, 
həmçinin fasiləsiz elektrik enerjisi təminatı 
üçün ehtiyat generator qurğusu yerləşdirilib, 
istilik təchizatı üçün qazanxana tikilib. Hərbi 
hissənin ərazidaxili yoluna asfalt salınıb.  

Tədbirin sonunda xidməti fəaliyyətində 
fərqlənmiş hərbi qulluqçular təltif olunublar.

FHN-in Dövlət Yanğın Nəzarəti Xidməti 
tibb müəssisələrində yanğın təhlükəsizliyi 

ilə bağlı vəziyyəti qiymətləndirib

Fövqəladə Hallar Nazirliyinin (FHN) Dövlət Yanğın Nəzarəti Xidməti tərəfindən 
respublika ərazisində fəaliyyət göstərən bir sıra tibb müəssisələrində nəzarət 
tədbirləri həyata keçirilib.

FHN-in mətbuat xidmətindən AZƏRTAC-a 
bildiriblər ki, tədbirlərin keçirilməsində 
məqsəd müəssisələrdə yanğın təhlükəsizliyi 
ilə bağlı çatışmazlıqların vaxtında müəyyən 
edilərək aradan qaldırılması, o cümlədən 
xüsusilə gecə saatlarında təxliyə çıxışı və 
yolları ilə maneəsiz hərəkətin mümkünlü-
yünün, ilkin yanğınsöndürmə vasitələrinin, 
əsasən odsöndürənlərin, daxili yanğın kran-
larının, stasionar yanğın nasoslarının texniki 
vəziyyətinin qiymətləndirilməsi, yanğın zama-
nı insanların həyat və sağlamlıqlarının qorun-
ması üçün müəssisə əməkdaşlarının üzərinə 
düşən vəzifələrlə bağlı bilik səviyyəsinin 

təkmilləşdirilməsi olub.
Tədbirlər zamanı aşkar olunmuş ça-

tışmazlıqlar yanğın təhlükəsizliyinə dair 
cavabdeh şəxslərin, həmçinin müəssisə 
rəhbərlərinin diqqətinə çatdırılıb, bir sıra nöq-
sanların dərhal aradan qaldırılması təmin edi-
lib. Eyni zamanda, maarifləndirici söhbətlər 
aparılaraq texniki və tibbi heyətin yanğın 
təhlükəsizliyi sahəsində hüquq və vəzifələri 
izah olunub, qanunvericiliklə nəzərdə tutul-
muş digər tədbirlər görülüb.

FHN-in Dövlət Yanğın Nəzarəti Xidməti 
yanğın təhlükəsizliyinin daha etibarlı təmin 
olunması üçün zəruri tədbirləri davam etdirir.

Hərbi Prokurorluq: İtkin düşmüş hərbi qulluqçuların olduqları 
yerlərin müəyyənləşdirilməsi məqsədilə axtarış işləri davam etdirilir

Respublika Hərbi Prokurorluğunun 
mətbuat xidmətindən AZƏRTAC-a 
bildiriblər ki, döyüş əməliyyatlarının 
başladığı 2020-ci il sentyabrın 27-də 
Gəncə, Tərtər, Qarabağ və Füzuli 
hərbi prokurorluqlarında erməni silahlı 
birləşmələri tərəfindən təcavüzkar 
müharibəni başlama və aparma, 
milli ədavət və düşmənçilik niyyəti 
ilə iki və daha çox şəxsin qəsdən 
öldürülməsi və qəsdən öldürməyə 
cəhd edilməsi və digər cinayət 
əməllərinin törədilməsi faktlarına görə 
Azərbaycan Respublikası Cinayət 
Məcəlləsinin 100.1-ci, 100.2-ci, 
116.0.7-ci, 120.2.12-ci və digər 
maddələri ilə cinayət işləri başlanaraq 
istintaq aparılıb. 

Vətən müharibəsinin başladığı 
gündən hərbi prokurorluq orqan-
ları tərəfindən Füzuli rayonun-
da, Beyləqan, Bərdə, Yevlax və 
Gəncə şəhərlərində döyüşlərdə 
şəhid olan hərbi qulluqçularımızın 
meyitlərinin müayinə olunması, 
dini adət-ənənələrə uyğun olaraq 
hazırlanaraq dəfn olunması üçün 
yaşadıqları ünvanlara göndərilməsi 
məqsədilə mərkəzlər yaradılıb, 
indiyədək ümumilikdə 2889 şəhidin 
meyiti müayinə olunaraq şəxsiyyəti 
müəyyən olunub. Onlardan 1481 
meyitin şəxsiyyəti sırf istintaq yolu 
ilə (379-u DNT analiz nümunələrinin 
götürülərək müvafiq ekspertizaların 
keçirilməsi, 1022-i isə əl-barmaq 
izlərinin götürülərək eyniləşdirmə 

aparılması yolu ilə) müəyyən oluna-
raq yaxınlarına təhvil verilib. 

2020-ci il noyabrın 10-da atəşkəs 
elan olunduqdan sonra Azərbaycan 
Respublikası Silahlı Qüvvələrinin 
386 nəfər hərbi qulluqçusunun itkin 
düşdüyü müəyyən olunub, həmin xü-
susat Azərbaycan Respublikası Baş 
Prokurorluğunun və Respublika Hərbi 
Prokurorluğunun rəhbərliyi tərəfindən 

nəzarətə götürülüb, Hərbi prokurorluq 
orqanlarının və Dövlət Təhlükəsizlik 
Xidmətinin əməkdaşlarının iştirakı ilə 
Silahlı Qüvvələrin hərbi qulluqçuların-
dan ibarət axtarış qrupları tərəfindən 
itkin düşmüş hərbi qulluqçularımızın 
axtarılaraq tapılması istiqamətində 
müntəzəm iş aparılıb. Ötən dövr 
ərzində şahidlərin dindirilməsi və 
ifadələrinin yerində yoxlanılması, 
mobil telefon nömrələrinin anten 
məlumatlarının götürülməsi və digər 
zəruri istintaq hərəkətlərinin icra-
sı yolu ilə itkin düşmüş 362 nəfər 
hərbi qulluqçumuzun meyitlərinin 
olduğu ərazilər və basdırıldığı yerlər 
müəyyənləşib, şəhidlərimizin meyitləri 
ərazilərdən götürülərək, o cümlədən 
basdırıldıqları yerlərdən çıxarılaraq 
müayinə olunub və şəxsiyyətləri 
müəyyən edilərək yaxınlarına təhvil 
verilib.

Son günlər Silahlı Qüvvələrin 
hərbi qulluqçuları Cəfərov Təbriz İlqar 
oğlunun və Kərimli Qalası Müslüm 

oğlunun itkin düşmələri faktının 
araşdırılması ilə əlaqədar sonuncu 
dəfə onlarla birlikdə döyüşdə olmuş 
hərbi qulluqçuların müəyyən oluna-
raq şahid qismində dindirilməsi və 
Respublika Hərbi Prokurorluğunun 
əməkdaşları tərəfindən ifadələrinin 
yerində yoxlanılması zamanı Tərtər 
rayonunun Talış kəndi yaxınlığında 
T.Cəfərova, Şuşa rayonunun Daşaltı 
kəndinin yaxınlığında isə Q.Kərimliyə 
məxsus olması güman edilən meyitlər 
tapılıb. DNT analiz nümunələrinin 
götürülərək müvafiq ekspertizala-
rın keçirilməsi yolu ilə meyitlərin 
Təbriz Cəfərova və Qalası Kərimliyə 
məxsus olması müəyyən olunub və 
şəhidlərimizin nəşi yaxınlarına təhvil 
verilib. 

İtkin düşmüş 24 nəfər hərbi qul-
luqçunun olduqları yerlərin müəyyən 
olunması məqsədilə axtarış qrupları 
tərəfindən hazırda Tərtər, Füzu-
li, Cəbrayıl, Xocavənd və Xocalı 
rayonlarının ərazilərində, həmçinin 
Şuşa şəhəri ətrafında müvafiq axtarış 
işləri aparılır, Murov dağı silsiləsində 
isə əlverişli təbii şərait imkan 
verənədək təxirə salınıb. O cümlədən 
həmin hərbi qulluqçularımızın əsir 
götürülmələri və yaxud meyitlərinin 
qarşı tərəfdə olmaları ehtimalla-
rı ətrafında da istintaq-əməliyyat 
tədbirlərinin icrası davam etdirilir və 
nəticəsi barədə ictimaiyyətə vaxtaşırı 
məlumat veriləcək.

Ermənistan silahlı qüvvələrinin və Dağlıq Qarabağda fəaliyyət 
göstərmiş qanunsuz erməni silahlı birləşmələrinin ölkəmizə qarşı 
növbəti hərbi təxribatının qarşısının alınması, respublikamızın 
ərazi bütövlüyünün təmin edilməsi məqsədilə Müzəffər Ali Baş 
Komandan, Prezident İlham Əliyevin komandanlığı altında 2020-
ci il sentyabrın 27-dən başlanmış və 44 gün davam etmiş Vətən 
müharibəsi 2020-ci il noyabrın 10-da düşmənin tam kapitulyasi-
yası, ölkəmizin ərazi bütövlüyünün bərpa edilməsi və Azərbaycan 
Respublikası Silahlı Qüvvələrinin tarixi qələbəsi ilə nəticələnib.

Azərbaycan Respublikası Nazirlər Kabinetinin Qərarı

Azərbaycan Respublikası 
Nazirlər Kabinetinin “Şəhid adı-
nın əbədiləşdirilməsi və şəhid 
ailələrinə edilən güzəştlərin tətbiqi 
qaydalarının” təsdiq olunması haq-
qında” 1994-cü il 15 yanvar tarixli 
10 nömrəli, “Azərbaycan Respubli-
kası hərbi qulluqçularının və hərbi 
vəzifəlilərinin sosial müdafiəsinin 
gücləndirilməsi haqqında” 1994-cü 
il 17 fevral tarixli 67 nömrəli, “So-
sial müavinətlərin, təqaüdlərin və 
kompensasiyaların təyin olunması 
üçün təqdim edilən sənədlərin və 
məlumatların rəsmiləşdirilməsi, 
baxılması və saxlanılması 
Qaydaları”nın təsdiq edilməsi 
haqqında” 2015-ci il 21 sentyabr 
tarixli 311 nömrəli və “Azərbaycan 
Respublikasının vahid büdcə 
təsnifatının təsdiq edilməsi 
barədə” 2018-ci il 11 oktyabr tarixli  
440 nömrəli qərarlarında dəyişiklik 
edilməsi haqqında

Azərbaycan Respublikası Kons-
titusiyasının 119-cu maddəsinin 
səkkizinci abzasını rəhbər tutaraq, 
Azərbaycan Respublikasının Nazirlər 
Kabineti qərara alır:

1. Azərbaycan Respublika-
sı Nazirlər Kabinetinin 1994-cü 
il 15 yanvar tarixli  10 nömrəli 
Qərarı ilə təsdiq edilmiş “Şəhid 
adının əbədiləşdirilməsi və şəhid 
ailələrinə edilən güzəştlərin tətbiqi 
qaydaları”nın 3.2.8-ci yarımbəndi ləğv 
edilsin.

2. “Azərbaycan Respublikası hərbi 
qulluqçularının və hərbi vəzifəlilərinin 

sosial müdafiəsinin gücləndirilməsi 
haqqında” Azərbaycan Respublikası 
Nazirlər Kabinetinin 1994-cü il 17 
fevral tarixli 67 nömrəli Qərarının 4-cü 
hissəsinin ikinci abzası aşağıdakı 
redaksiyada verilsin:

“Müddətli həqiqi hərbi xidmət hərbi 
qulluqçularının uşaqlarına “Sosial 
müavinətlər haqqında” Azərbaycan 
Respublikasının Qanununa uyğun 
olaraq aylıq müavinət ödənilir.”.

3. Azərbaycan Respublikası 
Nazirlər Kabinetinin 2015-ci il 21 
sentyabr tarixli 311 nömrəli Qərarı 
(Azərbaycan Respublikasının Qa-
nunvericilik Toplusu, 2015, № 10, 
maddə 1225; 2016, № 7, maddə 
1343, № 11, maddə 1977; 2017, № 
12 (II kitab), maddə 2552; 2018, № 
2, maddə 354, № 12 (II kitab), maddə 
2730; 2019, № 5, maddə 983, № 7, 
maddələr 1318, 1330; 2020, № 5, 
maddə 633, № 10, maddə 1269, № 
11, maddə 1411; 2021-ci il 5 mart 
tarixli 62 nömrəli, 16 mart tarixli 68 və    
70 nömrəli qərarları) ilə təsdiq edilmiş 
“Sosial müavinətlərin, təqaüdlərin və 
kompensasiyaların təyin olunması 
üçün təqdim edilən sənədlərin və 
məlumatların rəsmiləşdirilməsi, baxıl-
ması və saxlanılması Qaydaları”nda 
aşağıdakı dəyişikliklər edilsin:

3.1. 3.2-ci bənddə “Azərbaycan 
Respublikasının Prezidenti tərəfindən 
müəyyən edilmiş bəzi kateqoriya 
şəxslərin (şəhid olanların, müharibə 
və ya 1990-cı ilin 20 Yanvar hadisələri 
ilə əlaqədar əlilliyi olan şəxslərin, 
Çernobıl AES qəzası nəticəsində I 

və II dərəcə əlilliyi müəyyən edilmiş, 
yaxud vəfat etmiş valideynlərin uşaq-
larına, habelə Çernobıl AES qəzası 
nəticələrinin aradan qaldırılmasında 
iştirak edən şəxslərin dispanser 
qeydiyyatında olan 16 yaşadək 
(ümumtəhsil müəssisələrində əyani 
təhsil alanlar üçün 18 yaşadək)” 
sözləri “müddətli həqiqi hərbi xidmət 
hərbi qulluqçularının” sözləri ilə əvəz 
edilsin;

3.2. 4.4-cü bənd ləğv edilsin;
3.3. həmin Qaydaların 7 nömrəli 

əlavəsi - “Müavinət, təqaüd və kom-
pensasiyanın təyin edilməsi üçün 
tələb olunan sənədlərin siyahısı”nın 
2.8-ci və 2.11-ci bəndləri ləğv edilsin.

4. “Azərbaycan Respublikası-
nın vahid büdcə təsnifatının təsdiq 
edilməsi barədə” Azərbaycan Res-
publikası Nazirlər Kabinetinin 2018-
ci il 11 oktyabr tarixli  440 nömrəli 
Qərarında (Azərbaycan Respub-
likasının Qanunvericilik Toplusu, 
2018, № 10, maddə 2155; 2019, 
№ 3, maddələr 528, 534, 544, 563, 
566, 568, № 4, maddə 753, № 5, 
maddələr 935, 945, 971, № 7, maddə 
1325, № 8, maddə 1475, № 10, 
maddə 1677, № 11, maddə 1878, № 
12, maddələr 2091, 2095; 2020, № 
3, maddə 344, № 4, maddə 479, № 
5, maddə 643, № 6, maddə 784, № 
8, maddə 1134, № 9, maddə 1222, 
№ 10, maddə 1273, № 11, maddələr 
1403, 1408, № 12 (V kitab), maddələr 
1589, 1597; Azərbaycan Respublika-
sı Nazirlər Kabinetinin   2021-ci il 16 
fevral tarixli 38 nömrəli, 5 mart tarixli 

59 nömrəli, 16 mart tarixli  69 nömrəli, 
19 mart tarixli 74 nömrəli və 31 mart 
tarixli 81 və 83 nömrəli qərarları) 
aşağıdakı dəyişikliklər edilsin:

4.1. həmin Qərarla təsdiq edil-
miş “Azərbaycan Respublikasının 
büdcə xərclərinin iqtisadi təsnifatı”nın 
272240-cı maddəsində “xidmətdə 
olan ailələrin” sözləri “xidmət hərbi 
qulluqçularının” sözləri ilə əvəz 
edilsin;

4.2. həmin Qərarla təsdiq edilmiş 
“Azərbaycan Respublikasının büdcə 
xərclərinin iqtisadi təsnifatına əlavə” 
üzrə:

4.2.1. “272000. “Sosial yar-
dım” köməkçi bölməsinin birinci 
cümləsində “hərbi xidmətdə olanların” 
sözləri “həqiqi hərbi xidmət hərbi qul-
luqçularının” sözləri ilə əvəz edilsin;

4.2.2. “272200. “Aztəminatlı 
ailələrə verilən uşaq müavinətləri” pa-
raqrafının ikinci cümləsində “xidmətdə 
olan ailələrin” sözləri “xidmət hərbi 
qulluqçularının” sözləri ilə əvəz 
edilsin;

4.2.3. “272240. “Müddətli həqiqi 
hərbi xidmətdə olan ailələrin uşaqları-
na müavinət” maddəsində  “xidmətdə 
olan ailələrin” (birinci halda) sözləri 
“xidmət hərbi qulluqçularının” sözləri 
ilə və “hərbi xidmətdə olan ailələrin” 
sözləri “həqiqi hərbi xidmət hərbi qul-
luqçularının” sözləri ilə əvəz edilsin.

Əli ƏSƏDOV 
Azərbaycan Respublikasının  

Baş naziri

Azərbaycan Respublikası  
Nazirlər Kabinetinin Qərarı

№  102                Bakı şəhəri,  19  aprel  2021-ci il 

“Əmək haqqından tutulan vergi hesablanarkən 
fiziki şəxslərin vergi güzəştləri hüququnun 
müəyyənləşdirilməsi üçün sənədlərin Siyahısının təsdiq 
edilməsi barədə” Azərbaycan Respublikası Nazirlər Ka-
binetinin 2001-ci il 4 yanvar tarixli 4 nömrəli Qərarında 
dəyişiklik edilməsi haqqında

Azərbaycan Respublikası Konstitusiyasının 119-cu 
maddəsinin səkkizinci abzasını rəhbər tutaraq, Azərbaycan 
Respublikasının Nazirlər Kabineti qərara alır:

Azərbaycan Respublikası Nazirlər Kabinetinin 2001-ci il 
4 yanvar tarixli 4 nömrəli Qərarı (Azərbaycan Respublikası-
nın Qanunvericilik Toplusu, 2001, № 1, maddə 53; 2002, № 
10, maddə 635; 2003, № 6, maddə 342; 2008, № 8, maddə 
787; 2010, № 3, maddə 264, № 6, maddə 569; 2013, № 
10, maddə 1200; 2016, № 9, maddə 1585, № 11, maddə 
1976; 2019, № 3, maddə 513, № 7, maddə 1319) ilə təsdiq 
edilmiş “Əmək haqqından tutulan vergi hesablanarkən fiziki 
şəxslərin vergi güzəştləri hüququnun müəyyənləşdirilməsi 
üçün sənədlərin Siyahısı”nda aşağıdakı dəyişikliklər edilsin:

1. 1.9-cu bəndə “(müharibə ilə əlaqədar əlilliyi olan 
şəxslər istisna olmaqla)” sözlərindən sonra “ , sağlamlıq im-
kanları məhdud 18 yaşınadək uşaqlar” sözləri əlavə edilsin.

2. 1.13-cü bənd üzrə:
2.1. birinci abzasa “məhdud” sözündən sonra “18 

yaşınadək” sözləri və “valideynlərdən” sözündən sonra 
“(o cümlədən övladlığa götürən şəxslərdən)” sözləri əlavə 
edilsin;

2.2. aşağıdakı məzmunda yeddinci abzas əlavə edilsin:
“övladlığagötürmə barədə məhkəmə qərarının surəti;”.

№  103                                                           Bakı şəhəri,  20  aprel  2021-ci il 

Azərbaycan Respublikası Nazirlər Ka-
binetinin “Kommersiya təşkilatlarının illik 
maliyyə hesabatlarının və birləşdirilmiş 
(konsolidə edilmiş) maliyyə hesabatla-
rının təqdim edilməsi və dərc edilməsi 
Qaydaları”nın təsdiq edilməsi haqqında” 
2010-cu il 27 may tarixli 97 nömrəli və 
“Paylarının (səhmlərinin) nəzarət zərfi 
dövlətə məxsus olan hüquqi şəxslərin, 
qiymətli kağızları fond birjasında 
dövriyyədə olan hüquqi şəxslər istisna 
olmaqla, digər ictimai əhəmiyyətli qurum-
ların, iri sahibkarlıq subyektlərinin, büdcə 
təşkilatlarının və illik maliyyə hesabatları-
nı və ya birləşdirilmiş (konsolidə edilmiş) 
maliyyə hesabatlarını dərc edən publik hü-
quqi şəxslərin baş mühasibləri tərəfindən 
peşəkar mühasib sertifikatının əldə 
edilməsinin müddətlərinin və ardıcıllığının 
müəyyən edilməsi haqqında” 2018-ci il 25 
oktyabr  tarixli 464 nömrəli qərarlarında 
dəyişiklik edilməsi barədə

Azərbaycan Respublikası Konstitusiya-
sının 119-cu maddəsinin səkkizinci abzasını 
rəhbər tutaraq, Azərbaycan Respublikasının  
Nazirlər Kabineti qərara alır: 

1. Azərbaycan Respublikası Nazirlər Kabi-
netinin 2010-cu il 27 may tarixli 97 nömrəli 
Qərarı (Azərbaycan Respublikasının Qanun-
vericilik Toplusu, 2010, № 5, maddə 474; 
2012, № 9, maddə 917; 2016, № 5, maddə 

960, № 8, maddə 1427, № 10, maddə 
1734; 2017, № 2, maddə 281; 2018, № 9, 
maddə 1938) ilə təsdiq edilmiş “Kommersiya 
təşkilatlarının illik maliyyə hesabatlarının və 
birləşdirilmiş (konsolidə edilmiş) maliyyə he-
sabatlarının təqdim edilməsi və dərc edilməsi 
Qaydaları”nın 1.2-ci bəndindən “və kiçik” 
sözləri çıxarılsın.

2.  “Paylarının (səhmlərinin) nəzarət 
zərfi dövlətə məxsus olan hüquqi şəxslərin, 
qiymətli kağızları fond birjasında dövriyyədə 
olan hüquqi şəxslər istisna olmaqla, digər 
ictimai əhəmiyyətli qurumların, iri sahibkarlıq 
subyektlərinin, büdcə təşkilatlarının və illik 
maliyyə hesabatlarını və ya birləşdirilmiş 
(konsolidə edilmiş) maliyyə hesabatları-
nı dərc edən publik hüquqi şəxslərin baş 
mühasibləri tərəfindən peşəkar mühasib 
sertifikatının əldə edilməsinin müddətlərinin 
və ardıcıllığının müəyyən edilməsi haqqında” 
Azərbaycan Respublikası Nazirlər Kabine-
tinin 2018-ci il 25 oktyabr tarixli 464 nömrəli 
Qərarının (Azərbaycan Respublikasının 
Qanunvericilik Toplusu, 2018, № 10, maddə 
2178) adına, ikinci abzasına və 2-ci hissəsinə 
“iri” sözündən sonra “və orta” sözləri əlavə 
edilsin.

